
Monitoring izvršavanja krivičnih sankcija u BiH

Tokom 2009. Helsinški komitet za ljudska prava u Bosni i Hercegovini radio je na realizaciji projekta „Tretman zatvorenika u BiH – monitoring načina i uslova izvršenja krivičnih sankcija i zagovaranje za nezavisno tijelo za žalbe“. Projekat je realizovan uz svesrdnu podršku Norveškog helsinškog komiteta.

Ekipe Helsinškog komiteta obišle su 13 ustanova za izvršenje krivičnih sankcija u BiH: u Federaciji kazneno popravne zavode Tomislavgrad – Odjeljenje Busovača, KPZ Sarajevo, KPZ Zenica, KPZ Bihać, KPZ Tuzla sa odjeljenjima u Kozlovcu i Orašju i KPZ Mostar, a u Republici Srpskoj kazneno popravne zavode Banjaluka, Foča i Kula u Istočnom Sarajevu, te Okružne zatvore u Bijeljini, Doboju i Trebinju. Obavljen je i obilazak Psihijatrijske bolnice Sokolac u okviru čijih prostora su smještena lica kojima je izrečena mjera bezbjednosti obaveznog psihijatrijskog liječenja i čuvanja u zdravstvenoj ustanovi. 

Rukovodili smo se principom da izvršenje zatvorskih kazni i postupanje sa zatvorenicima nalaže da se uzmu u obzir zahtjevi bezbjednosti, sigurnosti i discipline, ali uz uslov da se prevashodno osiguraju takvi zatvorski uslovi koji ne ugrožavaju ljudsko dostojanstvo i koji nude mogućnost obavljanja korisnih zanimanja kao i programe tretmana zatvorenika koji doprinose pripremi zatvorenika za reintegraciju u zajednicu.

Vodilje su bile i preporuke Evropskog komiteta za sprečavanje mučenja i nečovječnog i ponižavajućeg postupanja ili kažnjavanja kao i Evropska zatvorska pravila. 

Svaka posjeta kazneno popravnoj ustanovi imala je dva dijela: u prvom je obavljan razgovor sa upravom ustanove, tj. rukovodiocem i njegovim pomoćnicima, a u drugom je vršen obilazak objekta - spavaonica, samica, zajedničkih prostorija, mokrih čvorova, prostorija za održavanje higijene, vjerskih i intimnih potreba, kuhinja, ambulanti…Tokom obilaska predstavnici HK razgovarali su sa službenim osobljem i sa osuđenicima – bez prisustva stražara. Najveći broj razgovora sa osuđenicima obavljan je po njihovom prethodno upućenom zahtjevu Pravnoj službi HK BiH ili po principu slučajnog uzorka. 

Tokom Misija  nismo informisani o zlostavljanju i nehumanom postupanju čuvara i drugog osoblja prema osuđenicima. Tokom godine pismeno su nam se obraćali neki osuđenici i indicirali takva ponašanja prema njima. U svim takvim situacijama reagovali smo shodno Statutu i pravilima Helsinškog komiteta.

Helsinški komitet za ljudska prava u BiH potpisao je 2009. godine sa Ministarstvom pravde BiH Memorandum o uspostavi mehanizama za praćenje i ocjenu provedbe Strategije i to upravo u sektoru izvršenja krivičnih sankcija.

Podsjećamo, Strategiju za reformu sektora pravde u BiH je u junu 2008. usvojilo Vijeće ministara BiH, vlade Federacije i Republike Srpske te Pravosudna komisija Distrikta Brčko. Iste godine u decembru ministri pravde BiH, predsjednik Visokog sudskog i tužilačkog vijeća BiH i Pravodusne komisije Brčko Distrikta usvojili su Akcioni plan za provođenje Strategije.
Jedna od strateških oblasti je i izvršenje krivičnih sankcija. Monitori HK su, nakon obilaska ustanova, i aktivno prateći rad funkcionalne grupe zadužene za ovaj segment su zabilježili da se od planiranih aktivnosti za 2009. godinu realiziralo tek oko 50 posto.

***

U 2009. stupio je na snagu Zakon o izmjenama i dopunama Zakona o izvršenju krivičnih sankcija, pritvora i drugih mjera u BiH, kojim se, između ostalog, dodatno unapređuje kontrola sigurnosti u zatvorskim ustanovama. Izmjenama i dopunama uvedene su i unaprjeđene i druge značajne norme izvršenja krivičnih sankcija, kao što su: intervencija medicinskog osoblja prilikom štrajka glađu, premještaj zatvorenika, formiranje komisije za praćenje smještaja zatvorenika i reformu zatvorskog sistema, definirano biračko pravo zatvorenika, prijem zatvorskih službenika pripravnika itd. U praksi je, za sada malo toga u primjeni.
Događaj iz marta 2009. kada je iz poluotvorenog Odjeljenja KPZ Sarajevo u Ustikolini pobjeglo devet osuđenika među kojim i trojica pod oružjem i sa kaznama od 12 do 14,5 godina je opasno upozorenje. Događaj je u direktnoj korelaciji sa bezbjednosnim i sigurnosnim uslovima. Objekat u Ustikolini je bio nedovršen, tehnički neopremljen, apsolutno neadekvatan za smještaj visokorizičnih zatvorenika, a u vrijeme bijega o 39 zatvorenika brinula su samo dva stražara.
Glavni uzrok svih uočenih nedostataka u segmentu izvršenja krivičnih sankcija, uz neusklađenost zakona i propisa, je nedostatak materijalnih sredstava. To se direktno odražava ne samo na bezbjednosne nego i na osnovne uslove – smještaj, zdravstvenu zaštitu, ishranu, higijenu i provođenje programa resocijalizacije kroz rad i sistem vaspitnih mjera u cilju lakšeg uključivanja u život na slobodi.
Normativni okvir u Bosni i Hercegovini koji prati ovu oblast nije adekvatan sa stanovišta ljudskih prava i nije usklađen sa Evropskim zatvorskim pravilima. 

U državi postoje četiri sistema, ali i četiri zakona o izvršenju krivičnih sankcija, pritvora i drugih mjera – Zakon BiH, Zakon Federacije BiH, Zakon Republike Srpske i Zakon o izvršenju krivičnih i prekršajnih sankcija Distrikta Brčko. Osim što još uvijek međusobno nisu usaglašeni ni jedan od njih, u ovom trenutku, ne funkcioniše kao zaokružena cjelina koja zadovoljavala sve aspekte izvršenja krivičnih sankcija. Treba li napominjati da Zakon BiH propisuje da odgovarajuće zakonske regulative entiteta moraju biti usaglašene sa zakonom na nivou Bosne i Hercegovine.

Pravni status KPZ poluotvorenog tipa Tomislavgrad – Odjeljenje Busovača nije riješen. Naime, samo postoji taj naziv, a u praksi funkcioniše samo Odjeljenje poluotvorenog tipa Busovača.  Pravno je nedefinisan i status “Objekta Igman” koji je u sklopu KPZ Sarajevo. Naime, često se pominje taj pojam “Odjeljenje Igman”, mada u Pravilniku o unutrašnjoj organizaciji se operiše terminom “objekat”.
Sistematizacija radnih mjesta niti je usklađena sa standardima, niti se poštuju sadašnje norme i potrebe. Nedostatak kadrova prisutan je kako u službi bezbjednosti tako i u prevaspitnim službama. Npr. u Federaciji postoji potreba za još najmanje 100 čuvara. Zbog teških uslova i malog broja izvršilaca čuvari u većini KPZ-a teško ostvaruju pravo na slobodne dane i godišnje odmore. Veliki broj radi prekovremeno. Često su u visokorizičnim situacijama, a sigurnosni sistemi su, uglavnom, ispod propisanih standard. Optimalno bi bilo da na tri zatvorenika dolazi jedan čuvar. Podaci govore da u svih osam kazneno-popravnih zavoda u Federaciji BiH na jednog čuvara dolazi 2,6 zatvorenika, ali problem je što u najvećim zavodima, pa tako i u Sarajevskom jedan čuvar brine o sedam, a ponekad i više zatvorenika. U Odjelu na Igmanu, gdje je 60 zatvorenika, u jednoj smjeni budu samo tri stražara. Tako je i u Ustikolini. U oba isturena odjeljnja zatvorski prostor nije ograđen, stražari su nenaoružani i sa sigurnosne strane sve više liči na zatvor otvorenog nego poluotvorenog tipa. 
Najviše zabrinjava apsolutno nezadovoljavajući broj i osposobljenost zdravstevenog kadra u svim zavodima. Ambulante su najčešće improvizirane i higijenski neuslovne prostorije. Stacionari takođe. Uprave KPZ-a ističu nezainteresiranost visokoobrazovanog kadra za poslove u ovoj vrsti ustanova. Bolnica na Sokocu sa svojim forenzičkim odjeljenjem bezuspješno pokušava zaposliti potrebne specijaliste. U najvećem broju slučajeva ljekari su angažovani povremeno i po ugovorima. Tako npr. U KPZ Tomislavgrad – Odjeljenje Busovača uposlen je samo jedan medicinski tehničar, a ljekar opšte prakse dolazi jednom sedmično. U Doboju su uposlena dva medicinska tehničara uz ljekara opšte prakse po ugovoru. Centralni dio Zavoda u Sarajevu  ima jednog ljekara i dva medicinska tehničara. Ambulanta nema mokri čvor, nedostaje aparat sa kisikom i oprema za adekvatnu reakciju u hitnim slučajevima ili kod samopovrijeđivanja koje nije rijetkost. Dnevno se na pregled u ovu ambulantu javi i do 80 pacijenata. 
Pritvorenicima koji su u nadležnosti Suda BiH, a raspoređeni su po entitetskim zavodima, za svaki odlazak kod specijaliste potrebno je da dobiju saglasnost suda koji, navode u upravama KPZ-a, često traži dodatna obrazloženja i selektivno daje sredstva za tu vrstu pregleda. Posebne mjere osiguranja za odlazak u zdravstvene uslove dodatno usložnjava problem nedostatka dovoljnog broja stražara u većini zavoda.
U svim ustanovama alarmantno je prisutan problem droge. U prosjeku od 30% do 70% osuđenika je ovisno o različitim vrstama opijata. Veliki je broj oboljelih od hepatitisa, a ima i pojava HIV-a. Zatvorsko osoblje nema efikasne metode i način da suzbije ovu pojavu. Ne postoji propisana procedura postupanja sa ovom kategorijom osuđenika. Već pomenuta općenito loša zdravstvena zaštita u ovom segmentu je posebno izražena.
***

Prvi od četiri pomenuta sistema odnosi se na izvršenje kazne zatvora i mjere pritvora po odlukama Suda BiH i on je uređen Zakonom BiH o izvršenju krivičnih sankcija, pritvora i drugih mjera. U Zakon i podzakonske akte su ugrađeni standardi evropskih zatvorskih pravila i drugih međunarodnih dokumenata koji tretiraju prava osuđenih lica. 

Za dobro uređenu legislativu, nažalost, ne postoje i uslovi za njenu dosljednu primjenu. Za izvršenje kazne zatvora koju izriče Sud BiH ne postoji posebna kazneno-popravna ustanova. Kazna se izvršava u entitetskim kazneno-popravnim ustanovama. 

Jedino se mjera pritvora koju odredi Sud BiH, izvršava u Pritvorskoj jednici Suda kapaciteta 21 lice. Tretman pritvorenika u Pritvorskoj jedinici zadovoljava visoke standarde, ali je kapacitet nedovoljan pa se veći broj lica kojima ovaj sud odredi pritvor raspoređuju po drugim ustanovama. Najčešće, zbog lokacijskih pogodnosti, u kazneno-popravne zavode poluotvorenog tipa u Sarajevu i Istočnom Sarajevu. S obzirom na drastične razlike u uslovima smještaja, pritvorenici u Pritvorskoj jedinici Suda BiH su privilegovani. 

Izgradnja državnog zatvora nameće se kao imperativ. Sa novih 350 mjesta, koliki je planirani kapacitet, riješile bi se potrebe Suda BiH, ali rasteretili i svi drugi kazneno popravni zavodi. Prvobitna procjena iz 2005. govorila je da bi zatvor mogao koštati oko 16 miliona eura. Sredinom 2009., nakon što je Sud pravosnažno osudio već 85 osoba, od čega 35 za ratne zločine, a oko budućeg zatvora u Istočnom Srajevu urađena samo ograda, procjene govore da je onih 16 planiranih miliona eura naraslo na više od 20. U međuvremenu, Državno ministarstvo pravde izdvaja mjesečno više 200.000 KM za “svoje” osuđenike i pritvorenike, odnosno za njihov smještaj u entitetske KPZ. 
Bosna i Hercegovina je jedna od rijetkih zemalja koja nema namjenski građen i odvojen zatvor za žene. U KPZ Tuzla osuđenice, iako nisu u izravnom kontaktu, zatvorsku kaznu izdržavaju  zajedno sa osuđenicima. U istom objektu na različitim ulazima. U RS-u, u Banjaluci i Bijeljini postoje manja odjeljenja sa 4 do 6 mjesta za osuđenice dok je Odjeljenje u Istočnom Sarajevu kapaciteta 14 – 16 mjesta. Među osuđenicama su i one sa kaznama do dvadeset godina. Mimo međunarodnih standarda i Zakona u istom prostoru nalaze se osuđenice i žene kojima je određen pritvor. Nesporno se nameće potreba razdvajanja, odnosno izgradnja ženskog zatvora u posebnom objektu. 
U Federaciji još uvijek nema posebne ustanove za izvršenje vaspitnih mjera i adekvatan smještaj i tretman maloljetnika. Odjel za maloljetnike u KPZ Zenica je neprihvatljiv samom činjenicom da je nemoguće izrečenu kaznenu mjeru učiniti korisnom, da je nemoguće spriječiti kontakt ove grupe osuđenika sa počiniocima najtežih krivičnih djela. U KPZ Tuzla je tokom 2009., kao prelazno rješenje do izgradnje specijalizovane ustanove za maloljetnike, jedan dio postojećih kapaciteta adaptiran za maloljetne osuđenike. U trenutku posjete još nije bio u funkciji.
Za razliku od Federacije, RS ima kazneno popravni zavod za maloljetnike. Nalazi se u sklopu KPZ Istočno Sarajevo, u novoizgrađenom objektu. Kapacitet je 40 osuđenika i smješten je u objektu koji je odvojen posebnom ogradom i kapijom od ostalog dijela.
Psihički oboljela lica kojima je izrečena mjera sigurnosti obaveznog psihijatrjskog liječenja i čuvanja u zdravstvenoj ustanovi su neadekvatno smješteni u KPZ Zenica Federacija i Psihijatrijskoj bolnici Sokolac. Forenzički odjel Bolnice Sokolac, koji je i bio prevashodno predmet interesovanja monitoringa, sastoji se od  odjeljenja zatvorenog i odjeljenja otvorenog tipa za muškarce te ženskog odjeljenja koje nije posebno sistematizovano, odnosno osuđenice kojima je izrečena mjera obaveznog psihijatrijskog liječenja nalaze se u istim prostorima sa ostalim pacijenticama Bolnice. 
Za osuđenike ovisnike, invalide, stare i iznemogle ne postoje ni posebni program, ni ustanove. 

KPZ Zenica je, prema kategorizaciji, jedini zavod zatvorenog tipa u Federaciji, a pet – sa pripadajućim im odjeljenjima (Tomislavgrad, Sarajevo, Bihać Mostar i Tuzla) su poluotvorenog tipa. Ukupan kapacitet za osuđene osobe u FBiH je 1.399 zatvorenika. To ni izbliza ne zadovoljava potrebe. Tokom godine prekobrojnih je u federalnim zatvorima bilo i do 35%  što uz podatak da više od 1.200 pravomoćno osuđenih lica čeka na mogućnost izdržavanja kazne predstavlja dovoljnu ilustraciju o popunjenosti, odnosno pretrpanosti federalnih KPZ. U jedinom zatvoru zatvorenog tipa, u Zenici uvijek je barem 200 osuđenika više od predviđenog. Broju onih koji čekaju na izdržavanje kazne u Federaciji treba dodati i više od sto lica kojima je izrečena mjera bezbjednosti obaveznog psihijatrijskog liječenja i čuvanja u zdravstvenoj ustanovi. 
Četiri nivoa jurisdikcije ne pruža mogućnost da oni koji čekaju izvršenje u prenapučenim zatvorima u Federaciji izdržavaju kaznu u RS, gdje kapaciteta ima dovoljno i za njihov prihvat. 
***

U Republici Srpskoj kao i u Federaciji  postoji samo jedan zavod zatvorenog tipa – onaj u Foči. Često se dešava da zbog potrebe razdvajanja pojedinaca vezanih u djelu, ili zbog problematičnog ponašanja pojedinaca u drugim zavodima, a uvijek u cilju bolje bezbjednosti Ministarstvo pravde RS zavodima poluotvorenog tipa šalju i lica sa najtežim djelima i dugogodišnjim kaznama što je u direktnoj suprotnosti sa članom 13 ZIKS-a koji propisuje da se „kazna dugotrajnog zatvora izdržava u kazneno popravnom zavodu zatvorenog tipa. Identične pojave susretali smo i u Federaciji BiH.
Različite kategorije osuđenika i osuđenica zahtijevaju različite uslove odgojno vaspitnog tretmana kao i mjere osiguranja što je nemoguće ostvariti u navedenim okolnostima i uslovima. Uprave zavoda, uvažavajući objektivno stanje ukupnog zatvorskog sistema u BiH,  nastoje unutarnjom organizacijom prevazići poteškoće.
Gore pomenuto nalaže potrebu preispitivanja sadašnje klasifikacije svih kazneno popravnih ustanova i njeno usklađivanje sa Evropskim zatvorskim pravilima.
U Brčko Distriktu BiH ne postoji kaznenopopravna ustanova u kojoj bi se izvršavala kazna zatvora, već se kazne zatvora izvršavaju u enititetskim kazneno-popravnim ustanovama. Zakonska osnova je Memorandum o razumijevanju Između Brčko Distrikta i entiteta.

***

Najveći broj zgrada u koje su smješteni osuđenici, posebno onih većeg kapaciteta – Foča, Sarajevo, Zenica, Bijeljina, Mostar, Bihać, Doboj, Trebinje... nisu građene namjenski i stare su po 100 i više godina. U njihovo održavanje sve do prošle, 2009. godine, malo je ulagano. Sredstava nema za nabavku tehničkih sistema za tehničku zaštitu, ometanje i detekciju, kao ni za zapošljavanje potrebnog broja čuvara, kvalifikovanog kadra u oblasti prevaspitavanja i u sektoru zdravstvene zaštite.
U protekloj godini su izdvojena značajna sredstva za poboljšanje smještajnih uslova i proširenja kapaciteta u dobrom dijelu kazneno-popravnih ustanova. Zahvaljujući tim ulaganjima samo u Federaciji kapacitet je povećan za dvadesetak posto. I pored toga, osim tridesetak posto adaptiranih prostora i novoizgrađenih objekata svi ostali su i dalje sa smještajem na bazi kolektivnih spavaonica što predstavlja problem prilikom regulativnog usklađivanja sa Evropskim Zatvorskim Pravilnikom, koji zahtijeva da „zatvorenici budu smješteni u pojedinačne ćelije tokom noći, osim u slučajevima u kojima se smatra da postoji prednost dijeljenog smještaja sa drugim zatvorenicima.“
I dalje najkrupniji problem ostaje standardizacija pravila i principa, jednakog pristupa pravima. Sasvim je uobičajeno da u jednom istom zatvoru, pa i u jednoj istoj spavaonici, kaznu za isto djelo izdržavaju osuđenici po presudama različitih sudova, suđeni po različitim zakonima i sa različitim pravima za korištenje pogodnosti. Ovakav različit pristup porađa nezadovoljstvo, uzrokuje pojave štrajka, pa i nasilnih metoda izražavanja nezadovoljstva. Uprave zavoda i službena lica teško se nose sa ovim situacijama.
U KPZ Tuzla npr. upućuju se osuđena lica po odlukama sudova Federacije BiH, najčešće iz Kantona Tuzla, ali i po odlukama Suda BiH, Distrikta Brčko, pa i sudova iz Republike Srpske u slučajevima kada je prebivalište osuđenog lica na teritoriji Federacije BiH. Njihova prava nisu ista. Posebno u domenu korištenja pogodnosti. 

***

Osuđena lica  KPZ –a Banja Luka, KPZ- a Bihać, KPZ-a  Zenica i KPZ-a Sarajevo brojnim prijavama HKBiH izrazili su nezadovoljstvo radom Komisija za uslovni otpust, prije svega zbog velikog broja negativnih rješenja. Zajednički problem na koji su nam ukazivala osuđena lica, ali i uprave zavoda je rad Komisije za raniji otpust u Federaciji BiH. Ona, navode, već duže vrijeme ne radi zbog upražnjena tri mjesta u njoj. Osim toga osuđenici su nezadovoljni primjenom Zakona o izvršenju krivičnih sankcija, posebno člana 45. koji reguliše pitanje uslovnog otpusta. Tvrde da se ovaj član primjenjuje samo iznimno i kod blažih kazni. Ovome su dodali i nedopustivo duge procedure (više od četiri godine) oko usvajanja Zakona o pomilovanju FBiH.  Nestimulativan zakonski okvir za dobijanje pogodnosti kod služenja kazne je krupna smetnja u radu i uposlenicima.
Dio njih, iz KPZ-a FBiH, ističu da nisu dobili pojedinačna rješenja od Komisije  za uslovni otpust. Praksa je jedno rješenje sa spiskom osoba kojima je odbijen uslovni otpust, bez obrazloženja. 

Podnosioci zahtjeva iz KPZ RS dobijaju pojedinačna rješenja, ali ukazuju da su ona uopštena i nedovoljno obrazložena. Nikada im se ne obrazlaže koji od kriterija iz Zakona nisu ispunjeni, odnosno koji su osnovni razlozi rukovodili Komisiju da donese odbijajuće rješenja.

Uočili smo da je veliki broj negativnih rješenja Komisija za uslovni otpust, donesen dijelom  zbog zakonskih rješenja u sistemu izvršenja krivičnih sankcija, odnosno nepostojanja sistema obaveznog uslovnog otpusta za osobe osuđene do dvije godine zatvora nakon odsluženja 2/3 kazne. 

Ovu pojavu treba promatrati i u kontekstu činjenice da više od 1200 osoba čekaju na odsluženje kazne zbog nedostatka zatvorskih kapaciteta. 

Ističemo da još nije riješen ni problem djelotvornog nadzora osuđenih lica na uslovnom otpustu. Ministarstva pravde bi trebala zajedno sa zavodima da odrede u kojim slučajevima je potreban nadzor kao i o eventualno postavljenim uslovima.

Prijave osuđenika u vezi sa uslovnim otpustom i pravima na pogodnost smo prihvatili i razmotrili isključivo sa stanovišta međunarodnih standarada iz oblasti ljudskih prava, smatrajući da zakonska regulativa i praksa uslovnog otpusta moraju biti u skladu sa Evropskom konvencijom o ljudskim pravima, Konvencijom protiv torture kao i osnovnim principima Vijeća Evrope sadržanim u Preporuci (2003)22 Komiteta ministara državama članicama i drugim dokumentima. 

Vijeće Evrope uslovni otpust definiše „kao jedno od najdjelotvornijih i najkonstruktivnijih sredstava za sprečavanje recidivizma i unapređivanja rehabilitacije i resocijalizicaje na osnovu kojeg se zatvoreniku omogućuje planirana reintegracija u zajednicu uz pomoć i nadzor“. 

Monitori su zapazili nedovoljnu tehničku koordinaciju između sudova i zatvora, a jednako tako i saradnju između zavoda i socijalnih službi sredina iz kojih osuđenici borave na izdržavanju kazni.

***

Jedan od projektnih ciljeva čiji je Izvještaj pred vama bio je i zagovaranje formiranja nezavisnog tijela za pritužbe. Foriranje jednog takvog tijela ili komisije je i obaveza prema Pravilu 95. Evropskih zatvorskih pravila. 

Tokom trajanja projekta Parlament BiH je u Zakonu o izmjenama i dopunama Zakona o izvršenju krivičnih sankcija, pritvora i drugih mjera u BiH ustanovio novi institut članom 41a koji propisuje formiranje nezavisne komisije koja bi trebala pratiti uslove boravka u zavodima, postupanje i poštivanje ljudskih prava lica nad kojima se izvršavaju krivične sankcije i druge mjere koje je izrekao u krivičnom postupku Sud, strani sudovi za djela predviđena Krivičnim zakonom ili međunarodnim ugovorom čiji je potpisnik Bosna i Hercegovina ili drugi sud u skladu sa zakonom Bosne i Hercegovine. Ovo tijelo od pet članova imenuje i razrješava Parlamentarna skupština BiH na mandate od pet godina s mogućnošću ponovnog izbora. 

Članovi Komisije treba da budu stručnjaci ili poznavaoci pravne ili druge srodne oblasti, kao što su: pravosuđe, uprava, penologija, socijalna zaštita, psihologija, pedagogija i slično. Komisija može vršiti vanjsko praćenje rada Zavoda samostalno ili zajedno sa inspektorskim ili drugim nadzornim organima, kao i saradnju s međunarodnim i drugim institucijama nadležnim za praćenje i ostvarivanje ljudskih prava i osnovnih sloboda u skladu sa Zakonom i odgovarajućim međunarodnim dokumentima. 

Komisija donosi godišnji izvještaj o svom radu i dostavlja ga Parlamentarnoj skupštini BiH i Ministarstvu pravde s ciljem preduzimanja odgovarajućih radnji ili mjera u skladu sa zakonom. Do početka 2010. Komisija nije počela sa radom. 
Slična komisija je još ranije uspostavljena Zakonom o izvršenju krivičnih sankcija u Republici Srpskoj. Očekuje se da će tako biti i u Federaciji. Helsinški komitet za ljudska prava u BiH će u narednom periodu pratiti uspostavu, odnosno rad ovih komisija. 

***

U narednom period potrebno je iznaći mogućnost za radni angažman svih onih koji to žele. Monitornig je pokazao da najveći broj ustanova nema te uslove. U prosjeku, samo jedna trećina do jedne polovine ukupnog broja osuđenika ima tu mogućnost. Obično je to rad na ekonomijama gdje se osuđenici bave poljoprivredom ili stočarstvom. Za svoj rad su plaćeni, proizvodi sa ekonomija dijelom se koriste za potrebe zavodskih kuhinja. Rjeđe za prodaju. Neke od ustanova raspolažu restoranima otvorenog tipa, manjim ili većim radionicama. Uslovi u tim radionicama, posebno kada je u pitanju zaštita na radu, morali bi biti u skladu sa zakonima koji regulišu ovu oblast. To sada nije slučaj.

Zakonima o izvršenju krivičnih sankcija, uz određene kriterije, dozvoljen je i rad izvan kazneno popravne ustanove. Veći broj sagovornika je mišljenja da bi ovaj vid radnog angažmana trebalo preispitati zbog sumnji da se ovaj institut zloupotrebljava. Uprave zavoda su dosta sumnjičave u odobravanju ovog vida “pogodnosti”, a s druge strane osuđenici iznose mišljenje da se odobravanjem ovog vida rada izlazi u susret samo “probranim”. U svakom slučaju, nadležni bi morali još više precizirati kriterije kod odobravanja rada izvan zavoda.  

Na osnovu Monitoringa o izvršenju krivičnih sankcija, monitori Helsinškog komiteta daju sljedeće

PREPORUKE

1. Uskladiti standarde i propise koji uređuju izvršenje krivičnih sankcija na cijeloj teritoriji BiH.  Neusklađenost porađa neravnopravan položaj i kršenje jednakog prava za sve.

2. Vlade i nadležna ministarstva na svim nivoima morale bi intenzivirati aktivnosti na izgradnji Državnog zatvora i osposobljavanje Psihijatrijske bolnice na Sokocu.
3. U Federaciji BiH bi najzad trebala početi izgradnja kazneno – popravne ustanove za maloljetnike.
4. Nadležna ministarstva trebaju: uspostavti zatvorske uprave uz usklađane zakonske propise i standarde, 

5. Razvijati i unapređivati sistem uslovnog otpusta, 

6. Afirmisati izvršenje alternativnih kazni i instituta „ rad za opšte dobro“, 

7. Unaprijeđivati sistem tretmana specifičnih kategorija zatvorske populacije, 

8. Sistem zdravstvene zaštite podići na viši nivo poštujući Evropska zatvorska pravila i uvažavajući potrebe cjelokupne zatvorske populacije, 

9. Učiniti dodatne napore da što prije bude uspostavljen i da profunkcioniše sistem nezavisne zatvorske inspekcije u BiH, 

10. Preispitati sadašnju klasifikaciju svih kazneno popravnih ustanova

11. Razvijati zakonski definisan i usklađen sistem pomilovanja u skladu sa međunarodnim standardima

12. Razvijati i provoditi usklađen sistem obrazovanja i obuke zatvorskog osoblja u BiH.

Većina ovih preporuka proističu i iz obaveza Akcionog plana Strategije reforme sektora pravde. Helsinški komitet će i po osnovu, sa Ministarstvom pravde BiH, potpisanog Memoranduma o uspostavi mehanizama za praćenje i ocjenu provedbe Akcioog plana nastaviti monitoring ove oblasti. oblasti.

Br: 08-01/2010

Sarajevo, januar 2010. godine

